
॥  ಅಥ  ಕೇನೋಪನಿಷತ್  ॥

ಓಂ  ಸ॒ಹ  ನಾ॑ವವತು  ।  ಸ॒ಹ  ನೌ॑  ಭುನಕ್ತು  ।  ಸ॒ಹ  ವೀ॒ರ್ಯಂ॑
ಕರವಾವಹೈ  ।  ತೇ॒ಜ॒ಸ್ವಿನಾ॒ವಧೀ॑ತಮಸ್ತು॒  ಮಾ
ವಿ॑ದ್ವಿಷಾ॒ವಹೈ᳚  ।

ಓಂ  ಶಾಂತಿಃ॒  ಶಾಂತಿಃ॒  ಶಾಂತಿಃ॑  ॥

ಓಂ  ಆಪ್ಯಾಯಂತು  ಮಮಾಂಗಾನಿ  ವಾಕ್ಪ್ರಾಣಶ್ಚಕ್ಷುಃ
ಶ್ರೋತ್ರಮಥೋ  ಬಲಮಿಂದ್ರಿಯಾಣಿ  ಚ  ಸರ್ವಾಣಿ  ।  ಸರ್ವಂ
ಬ್ರಹ್ಮೌಪನಿಷದಂ  ಮಾಽಹಂ  ಬ್ರಹ್ಮ  ನಿರಾಕುರ್ಯಾಂ  ಮಾ  ಮಾ
ಬ್ರಹ್ಮ  ನಿರಾಕರೋದನಿರಾಕರಣಮಸ್ತ್ವನಿರಾಕರಣಂ  ಮೇಽಸ್ತು
।  ತದಾತ್ಮನಿ  ನಿರತೇ  ಯ  ಉಪನಿಷತ್ಸು  ಧರ್ಮಾಸ್ತೇ  ಮಯಿ  ಸಂತು
ತೇ  ಮಯಿ  ಸಂತು  ।

ಓಂ  ಶಾಂತಿಃ॒  ಶಾಂತಿಃ॒  ಶಾಂತಿಃ॑  ॥

ಕೇನೇಷಿತಂ  ಪತತಿ  ಪ್ರೇಷಿತಂ  ಮನಃ
ಕೇನ  ಪ್ರಾಣಃ  ಪ್ರಥಮಃ  ಪ್ರೈತಿ  ಯುಕ್ತಃ  ।
ಕೇನೇಷಿತಾಂ -ವಾಁಚಮಿಮಾಂ -ವಁದಂತಿ
ಚಕ್ಷುಃ  ಶ್ರೋತ್ರಂ  ಕ  ಉ  ದೇವೋ  ಯುನಕ್ತಿ  ॥  1॥

ಶ್ರೋತ್ರಸ್ಯ  ಶ್ರೋತ್ರಂ  ಮನಸೋ  ಮನೋ  ಯದ್
ವಾಚೋ  ಹ  ವಾಚಂ  ಸ  ಉ  ಪ್ರಾಣಸ್ಯ  ಪ್ರಾಣಃ  ।
ಚಕ್ಷುಷಶ್ಚಕ್ಷುರತಿಮುಚ್ಯ  ಧೀರಾಃ
ಪ್ರೇತ್ಯಾಸ್ಮಾಲ್ಲೋಕಾದಮೃತಾ  ಭವಂತಿ  ॥  2॥

ನ  ತತ್ರ  ಚಕ್ಷುರ್ಗಚ್ಛತಿ  ನ  ವಾಗ್ಗಚ್ಛತಿ  ನೋ  ಮನಃ  ।
ನ  ವಿದ್ಮೋ  ನ  ವಿಜಾನೀಮೋ  ಯಥೈತದನುಶಿಷ್ಯಾತ್  ॥  3॥

ಅನ್ಯದೇವ  ತದ್ವಿದಿತಾದಥೋ  ಅವಿದಿತಾದಧಿ  ।
ಇತಿ  ಶುಶ್ರುಮ  ಪೂರ್ವೇಷಾಂ -ಯೇಁ  ನಸ್ತದ್ವ್ಯಾಚಚಕ್ಷಿರೇ  ॥
4॥

ಯದ್ವಾಚಾಽನಭ್ಯುದಿತಂ -ಯೇಁನ  ವಾಗಭ್ಯುದ್ಯತೇ  ।
ತದೇವ  ಬ್ರಹ್ಮ  ತ್ವಂ -ವಿಁದ್ಧಿ  ನೇದಂ -ಯಁದಿದಮುಪಾಸತೇ  ॥  5॥



ಯನ್ಮನಸಾ  ನ  ಮನುತೇ  ಯೇನಾಹುರ್ಮನೋ  ಮತಮ್  ।
ತದೇವ  ಬ್ರಹ್ಮ  ತ್ವಂ -ವಿಁದ್ಧಿ  ನೇದಂ -ಯಁದಿದಮುಪಾಸತೇ  ॥  6॥

ಯಚ್ಚಕ್ಷುಷಾ  ನ  ಪಶ್ಯತಿ  ಯೇನ  ಚಕ್ಷೂಁಷಿ  ಪಶ್ಯತಿ  ।
ತದೇವ  ಬ್ರಹ್ಮ  ತ್ವಂ -ವಿಁದ್ಧಿ  ನೇದಂ -ಯಁದಿದಮುಪಾಸತೇ  ॥  7॥

ಯಚ್ಛ್ರೋತ್ರೇಣ  ನ  ಶ ಋಣೋತಿ  ಯೇನ  ಶ್ರೋತ್ರಮಿದಂ  ಶ್ರುತಮ್  ।
ತದೇವ  ಬ್ರಹ್ಮ  ತ್ವಂ -ವಿಁದ್ಧಿ  ನೇದಂ -ಯಁದಿದಮುಪಾಸತೇ  ॥  8॥

ಯತ್ಪ್ರಾಣೇನ  ನ  ಪ್ರಾಣಿತಿ  ಯೇನ  ಪ್ರಾಣಃ  ಪ್ರಣೀಯತೇ  ।
ತದೇವ  ಬ್ರಹ್ಮ  ತ್ವಂ -ವಿಁದ್ಧಿ  ನೇದಂ -ಯಁದಿದಮುಪಾಸತೇ  ॥  9॥

॥  ಇತಿ  ಕೇನೋಪನಿಷದಿ  ಪ್ರಥಮಃ  ಖಂಡಃ  ॥

